
Emakumeak, aurrena 

EMAKUMEAK ADMINISTRAZIOAN. Emakumearen kontratazioa hobetsiko da %40tik behera dauden mailetan, «gizonaren gaitasun bera badauka» 

LUIS KARLOS GARCIA - GASTEIZ 

Berdintasun lege egitasmoaren azken xedapenetako bigarrenak Araba, Bizkai eta Gipuzkoako Funtzio Publikoaren legea aldatu du. Helburua emakumeen kontratazioa %40tik beherakoa den Administrazio publikoetako kidego nahiz eskaletan sustatzea da; «baldin eta trebakuntzaren ikuspegitik emakumezko eta gizonezkoen artean gaitasun bera badago». Era berean jokatuko da lehiaketa bitartez bete beharreko lanpostuetan ere. Eusko Jaurlaritzak, udalek nahiz foru administrazioek bete beharko dute hori. 

Alabaina, legearen egileek salbuespen bat sartu dute xedapen hori idazterakoan. Honakoa: «Salbu eta lanposturako beste hautagaiak ÐgizonezkoaÐ neurria ez aplikatzea justifikatzen duten ezaugarriak betetzen baditu, kasurako, laneratzeko arazo bereziak dituzten kolektibo batzuetako kide denean». Emakundeko informazio iturrien arabera, ñabardura hori egin ezean, xedapenak legaltasun arazo saihestezinak lituzke. 

Salbuespenaren kontra 

Emakume talde zenbaitek, ordea, ez du batere begi onez ikusi salbuespena. Granadako (Espainia) Unibertsitateko Zuzenbidearen Filosofia irakasle Ana Rubio Gasteizen mintzatu zen Arabako Emakumeen Asanbladaren ekimenez. «Hobesteko atala ez da indarrean ezartzen besterik gabe, soil-soilik (gizonezko) hautagaiarengan baloratu beharreko ezer gertatzen ez denean», azaldu zuen. Rubioren arabera, beraz, berdintasunaren aldeko irizpidea «atzeko atetik» sarrarazi dute legean: «Agerian geratu da atzera emakumeei ematen zaien berdintasuna susmopeko berdintasuna izaten dela beti». 

Plazandreok elkarteko Arantxa Camposek ere ez du gustuko salbuespen hori; «zirrikitua zabalik utzi dielako atala indargabetzeko aukerei, adibidez, gizonezko hautagaia familia burua denean...».Camposek, beste hainbat elkartetako ordezkarik egin duten bezalaxe, «oso konfiantza gutxi» erakutsi du lege proiektuaren atal hau nahiz beste asko gauzatzeko ahalmenean: «Nire aburuz, orain arteko eskarmentuari erreparatuta, emakumearen kontratazioa hobesteko atal honek ez du arrakasta handirik zertan izan. Tamalez, betiko moduan, aplikatu behar duenaren borondatearen menpe geratuko da». 

«Egiaztatzeko erraza» 

Emakunden, berriz, xedapena «argi eta garbi» dagoela uste dute, eta betetze maila zenbatekoa den «egiaztatzen erraza» dela. Iturri horiei jarraiki, epaitegietara jo ahal izango dute norbanako indibidualek zein sindikatuek emakumeen presentzia %40ra heltzen ez dela ikusten badute. 

Edozein kasutan, bistan dago lan eskerga izango duela hemendik aurrera lege egitasmoak sortuko duen Berdintasuna Defendatzeko Organoak atal honek nahiz beste askok duten betetze-maila zaintzen. 
Datua %26 


Eusko Jaurlaritzako funtzionario emakumeak gizonak baino askoz ere gutxiago dira soldatak handitzen diren neurrian. Emakunderen datuen arabera, gizonak %67 dira lizentziadunen artean eta gehien kobratzen duten mailetan Ðemakumeak, beraz, hirutik bat baino ezÐ. Erdiko titulazioa duten funtzionarioen artean, berriz, aldea are handiagoa da: gizonak %74 eta emakumeak %26. Legearen asmoa da tasa horiek orekatzea, egun gutxiago kobratzen den mailetan gertatzen den bezala. 

